
        
            
                
            
        

    
	МОЛЛАГИЙН ЦЭЦЭРХЭЛ

	 

	“Улсын Хэвлэлийн Газар” Улаанбаатар хотноо 1983 онд эрхлэн хэвлүүлсэн МОЛЛА НАСРЕДДИНИЙ ХОШИН ШОГ” номоос

	 

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв.

	ЦАХИМ НОМЫН САН: www.e-nom.mn

	 


Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Өмнөх үг

	 

	Богино хэмжээний сургамжийн өгүүллэг, хошин яриа, үлгэр домгийг нэр нь үл мэдэгдэх уран үгийн мастерууд амьдралын олон талыг ажиглан туурвиж, тэр бүтээл нь ам дамжин яригдсаар улам нэмэгдэн засагдаж эцсийн эцэст олон түмний хамтын жинхэнэ бүтээл болдог нь аль ч ард түмэнд нийтлэг зүйл билээ.

	Ард түмний аман зохиолын нэгэн хэлбэр болох хошин шог яриа нь болсон хэрэг явдлыг хүүрнэхдээ ихэвчлэн олон түмний дунд нэрд гарсан түүхэн домогт хүнтэй холбон яригддагаараа онцлогтой. Манайд бадарчны тухай хошин шог ихэд дэлгэрсэн байдаг.

	Турк, Газрын Дундад тэнгис, Кавказын орнууд болон Румын, Сербт, Хожа буюу Молла Насреддиний тухай хошин шогийг мэдэхгүй хүнгүй бөгөөд тэр ч бүү хэл Азийн орнууд Энэтхэг, Баруун Европын орнуудад Хожа Насреддиний хошин шогийн хувилбарууд яригдаж байдгийг судлаачид магадалсан нь бий.

	Молла буюу Хожа Насреддинийг түүхэн хүн байсан эсэх, ямар үед амьдарч байсан, чухам аль улсын харьяат болох, хэн түүний тухай хошин шогийн анхны цувралыг зохиосон, хаана анх гарсан зэрэг нь одоо болтол нарийн магадлагдаагүй байгаа юм байна.

	Турк, Персүүд түүнийг өөрийн хүн гэж үздэг бөгөөд Азарбайжаны судлаачид Насреддиний анхны дүрийг XIII зуунд амьдарч байсан эрдэмтэн Хажи Нассирэддин Туситай холбож үздэг. Ихэнх хошин шогт нь доголон Төмөр болон түүний ойр орчныхныг уран үг, ухаалаг аргаараа давсан тухай гардаг учир ийн үзэх үндэстэй юм.

	Энэ удаа бид, Молла Насреддиний хошин шогийг Зөвлөлт Азарбайжаны Шинжлэх Ухааны Академиас хэвлүүлсэн эхээс нь орчуулан уншигч олондоо толилуулж байна.

	 


МОЛЛАГИЙН ТЭМЭЭ 

	 

	Молла орчин тойрноо сайн харахын тулд тэмээ унан зугаалахаар гарчээ. Эхнэр нь:

	— Эй Молла энэ тэмээ чинь яасан өндөр юм бэ? Наадах чинь чамайг хаяж орхивол чи эрэмдэг зэрэмдэг юм болно шүү дээ. Тэгсэнд орвол илжгээ унаад явсан нь дээр гэхэд Молла:

	— Би илжиг унахаараа нэг боллоо. Одоо суудлаа өндөрлөх цаг болсон гэв. 

	Ингээд эхнэр нь ч өөрийнхөөрөө, Молла ч өөрийнхөөрөө зүтгэж гарлаа. Эхнэр нь их ярьсан ч Молла бага сонсов.

	Тэг тэгсээр замдаа гарчээ.

	Хэр зэрэг хол явсныг ч бүү мэд нэг хавцалд хүрчээ. Түүний явж байгаа зам, нугачаа ихтэй нарийхан байлаа. Молла тэмээгээ хэчнээн давирч шавхуурдавч хөдөлсөнгүй. 

	Молла уурлан тэмээгээ нүдэж гарлаа. Тэмээ ч уурлан Моллаг газар хаяж орхижээ. Молла маш хүчтэй унасан учир ухаан алдав. Түүгээр явсан хүмүүс тэмээг нь барьж Моллаг сэхээжээ. Молла:

	— Би илжигнээс бишгүй л унаж байсан. Ийм явдал ер болж байгаагүй. Тэмээнээс унах ямар аймаар юм бэ? гэв.

	— Чи тэмээ унаад хаачих нь вэ? Илжгээ унахгүй яасан юм бэ?

	— Яах вэ дээ жаахан өндөрт гарах гэсэн юм. 

	— Өндөрт гарсан бүгд унадаг жамтайг мэддэггүй юм уу?

	— Дуулсан. Харин үзээгүй юм байна.

	— Одоо чи тэмээ унахгүй биз дээ?

	— Намайг юуны тул Молла Насреддин гэдэг билээ? Энэ дүнгийн муу тэмээг нугалаад өгөхгүй бол юу болдог бол доо. Унах ч болно. Явах ч болно.

	— Тэр чамайг дахиад л шиднэ шүү дээ.

	— Үгүй, дахиад шидэж чадахгүй. Энэ удаад бол түүний нүд харж байсан болохоор хавцал руу орохоосоо айгаад намайг хаяж орхисон юм. Одоо бол би түүний нүдийг боож орхихлоор тэр харах ч үгүй, айх ч үгүй. Би түүнийг санасан зүг рүүгээ дураараа залан, эдэлж байх болно гэжээ.


ХҮНИЙ САЙН ЗОВОХ ЦАГТ ТАНИГДАНА 

	 

	Хүмүүс нэг удаа Моллагаас Молла, чи энэ хотод хэчнээн найзтай вэ? гэж асуухад Молла:

	— Хэчнээн найзтайгаа би хэлж чадахгүй байна.

	Учир нь энэ жил ургац сайн авсан болохоор хангалуун амьдарч байна. Найз нөхөд бол зовох цагт л танигддаг юм гэжээ.


БИ ҮХСЭН

	 

	Нэг шөнө Молла оршуулгын газраар өнгөрөх хэрэг гарчээ. Хөөрхий амьтан болгоомжлон явж байтал гэнэт дээрэмчид гарч иржээ. Молла тонуулахгүйн эрхэнд тэр дороо хуучин булшин дотор орж нуугджээ.

	Дээрэмчид булшинд хүн нуугдсаныг хараад Молла дээр шууд ирж, түүнийг нуугдсан газраас нь суга татан гаргаад дээрэмчдийн ахлагч:

	— Чи хэн бэ? гэж асуув.

	— Хонгор минь би үхсэн хүн.

	— Юуны чинь үхсэн хүн? Чи юугаа яриад байгаа юм?

	— Би тэгээд өөрөөр юу гэх болж байна? Үхсэн хүн, тэгээд л болоо юм биш үү? — Би бол эндхийн үхдэл. Энэ бол миний булш.

	— Чи юу гэж бидний толгойг эргүүлээд байна вэ? Үхсэн хүн ярьдаг юм уу? Молла хэрэг биш болж байгааг мэдээд: 

	— Дүү нар минь би буруудаж байна. Би бол ярих ёсгүй хүн.

	Дээрэмчдийн ахлагч түүнийг хойшид тийм алдаа гаргахгүй болтол нүдэхийг тушаав.

	Тэгээд дээрэмчид Моллаг зодохоор тойрон ирцгээх үед Молла:

	— Сонсоцгоо, амьд хүмүүс ээ! Та бүхэн бол өдөр тутам өчнөөн төчнөөн алдаа гаргаж байхад, та бүхнийг хэн ч зоддоггүй. Харин үхсэн хүн би, бүхий л амьдралдаа ганцхан алдаа гаргаж, та нарын гарт орлоо. Үүний төлөө та нар намайг зодох гэж үү дээ? гэсэн гэнэ.


ХААНА НЬ ДЭЭР ВЭ?

	 

	Нэг удаа хүмүүс Моллагаас:

	— Молла, нас барсан хүнийг авч явахад авсны нь урьд нь явсан дээр үү, хойно нь дээр үү? гэж асуухад Молла:

	— Хаана нь ч болно. Харин дунд нь л болохгүй гэжээ. 


ИЙМ Л БАЙХ ЁСТОЙ

	 

	Молла тэнгисийн эргээр явж байтал их цангаж гэнэ. Тэр цэвэр ус олохыг хэчнээн хичээсэн боловч олсонгүй. Зөвхөн тэнгисийн ус л мэлтэлзэж байв. Тэнгисийн ус амсахаас аргагүй болж балгавал хоолой хатаан, бөөлжсийг нь хүргэжээ. Молла цааш явж байгаад нэг булаг олж ханатлаа ууж бас домбонд хийж авсны дараа тэнгист буцаж очин:

	— Хэтэрхий сүржигнэн бардамнагч чамтай адил юм бүхэнд, Аль вэ, үүнийг хар, ус ямар байх ёстойг үз гэжээ.


ХАЙР 

	 

	Нэг харамч худалдаачин Моллагаас:

	— Молла, чи энэ дэлхий дээр хэнийг хамгийн их хайрладаг вэ? гэхэд нь Молла:

	— Хэн намайг цадтал хооллосон тэр хүнийг гэжээ.

	— Хэрэв би чамайг цадтал хоолловол чи намайг бусдаас илүү хайрлах уу?

	— Хайр бол «хэрэв», «тэгвэл?» гэх мэт үгнээс хамаардаггүй. Нүд харах, ам амтлах, ходоод хооллох, сэтгэл хайрлах ёстой гэжээ.

МОЛЛА ЦЭЦЭРХСЭН НЬ

	 

	Молла нэг удаа алс холын тосгон руу явжээ. Тэр маш их ядран самрын том модны дор суув. Тэгээд алчуураа дэлгэн, идэх уух юмаа тавьж хооллож аваад толгой дороо том чулуу тавьж, модны сүүдэрт тавтай нойрслоо. Сэрэнгээ эргэн тойрноо харвал ойролцоо боловсорч гүйцсэн амтат гуа, тарвасын тариалан байхыг үзжээ. Молла жимсний тариалан руу, самрын мод руу нэг харснаа:

	— Тийм нарийхан иш дээр ийм том тарвас, амтат гуа ургасан байхад энэ том модон дээр өчүүхэн жижиг самар ургасан байх гэж. Хачин юм даа. Ер нь энэ ертөнц дээрх бүх юм шал урвуу этгээд гажуу байх юм гэж ярьж суутал нь нэг самар Моллагийн толгой дээр унажээ. Тэр цочиж мод өөд хараад:

	— Чи ийм бааштай амьтан байсан юм бий! Тэгээд ч үр чинь тийм жаахан байна. Хэрэв чам дээр амтат гуа, тарвас ургасан байсан бол толгой нь бүтэн үлдэх хүн байх уу даа гэжээ.


ХЭН УСААР ДҮҮРГЭСЭН БЭ!

	 

	Молла нэг удаа зэргэлдээх тосгондоо очжээ. Тэгээд тосгоны захад том нуур байгааг харж, өвдгөө алгадан, дуу алдаж: 

	— Малд бол ямар сайхан бэлчээр вэ? Гайхалтай нь ямар хорон санаатан нь үүнийг усаар дүүргэчихээ вэ? гэжээ.


ХУРДАН ЯВАГЧ

	 

	Моллагийн айлын залуу гэрлээд яг гурван сар болоход эхнэр нь төржээ. Тэгээд Моллагаас хүүхдэдээ ямар нэр өгөхийг асуухад Молла:

	— Есөн сарын замыг гуравхан сард туулсан болохоор хурдан явагч гэж нэрлэж болох юм гэжээ.


ТЭД НАР САЙН МЭДНЭ

	 

	Молла урьд өмнө нь очиж үзээгүй хот руу ажлаар явжээ. Тэнд очоод захаар явж байтал нэг хүн түүн дээр ирж:

	— Хүн гуай өнөөдөр ямар өдөр вэ? гэж асуув.

	— Энэ хотод би дөнгөж өнөөдөр ирж байгаа болохоор энд ямар өдрүүд байдгийг судалж амжаагүй байна. Чи эндхийн хүмүүсээс асуу. Тэд сайн мэднэ гэжээ.


ЯАЖ ЯЛГАХ ВЭ?

	 

	Хурал дээр Арабын тухай үг яриа гарч, тэнд очиж байсан нэг хүн:

	— Араб бол их хачин газар! Тэнд их халуун хүмүүс нь нүцгэн явдаг юм гэхэд энэ ярианд оролцолгүй сууж байсан Молла гайхан:

	— Тэнд янз бүрийн хувцас хэрэглэдэггүй нь сайн л юм. Харин эрэгтэй, эмэгтэйг нь яаж ялгадаг байна аа? гэжээ.


ТӨРСӨН АХ ДҮҮС

	 

	Молла өөр хотод зочлон очжээ. Тэнд түүнийг хэдэн өдөр зочилж янз янзаар ая засан дайлж байгаад эцэст нь: 

	— Молла манай хот чамд ямар санагдав, таалагдав уу гэхэд Молла:

	— Маш их таалагдлаа. Танай хот бол манай хотын төрсөн дүү юм гэв.

	— Яахаараа танай хотын төрсөн дүү болдог билээ?

	— Танай хот шөнөдөө яг л манайх шиг харанхуй, өдөртөө гэрэлтэй, танай сар яг л манайх шиг. Одод нь ч манайх л гэсэн үг. Нар нь манайхтай адил. Энэ хотууд ах дүү гэдгийн талаар өөр юу хэлэх хэрэгтэй байна? гэжээ.


ЭРГЭЧИХ БАЙСАН

	 

	Нэгэн удаа Моллагаас:

	— Хүмүүс өглөө гэрээсээ гараад юунд тал бүр лүүгээ явдаг юм бэ? гэхэд Молла бодлогошрон байснаа:

	— Хэрэв тэд ганцхан тийшээ явбал дэлхий нэг тал руугаа хүндэрч, эргэчих байсан юм гэжээ.


УХААЛАГ ЗӨВЛӨГӨӨ

	 

	Нэг хүн, цонхгүй байшинд суудаг болохоор нар үзэхгүй юм гэж дандаа гомдоллодог байжээ. Тэр нэгэнтээ Моллаг эрж олоод:

	— Молла чи ухаантай хүн. Манай байшинд нарны өчүүхэн туяа ч тусахгүй юм. Одоо би яах вэ? гэхэд Молла бодож байснаа:

	— Тариалангийн талбайд чинь нар үзэгддэг биз дээ? гэхэд

	— Тиймээ үзэгддэг гэвэл:

	— Тэгвэл байшингаа тийш нь аваач гэжээ.


МУУ СУР ХЭЧНЭЭН Ч ТЭСЭВ ДЭЭ

	 

	Молла модон анжсаар газар хагалж байтал сур нь тасарчээ. Тэр чалмаа толгойноосоо аван хөвөрч дөрөв ч нугалж, сурын оронд уяв. Үхэр, анжсанд ороод зүтгэмэгц л нөгөөх нь тасарчээ. Молла чалманыхаа тасархайг авч:

	— Муу сур хэчнээн их тэссэнийг хараач! Үнэн шашинтны толгой дээр байдаг ч гэсэн, муу сур хэчнээн жил тэссэн тэр газар хором ч тэсэхгүй байна шүү гэжээ.


БИ ОДОО Ч ӨРГӨЖ ЧАДАХГҮЙ

	 

	Өвлийн нэгэн орой хүмүүс цугларч элдвийг хөөрөлдөв. Хүн бүхэн л чадал тэнхээтэйгээ сайрхацгаажээ. Тэгээд Моллагийн ээлж болоход: 

	— Би үнэхээр өтөлсөн нь үнэн ч энэ бол давгүй. Миний хүч залуудаа ямар л байсан яг тэр чигээрээ байгаа юм гэхэд

	— Чи яаж мэдээ вэ? гэвэл Молла:

	— Яагаад гэвэл манай хашаанд нэг том чулуу байдаг юм. Би хүүхэд байхдаа ч тэр, залуу байхдаа ч тэр, одоо ч гэсэн тэр түүнийг өргөж чадахгүй байгаа юм гэжээ.


ЯАЛАА Ч ГЭСЭН ЭНД Л ИРНЭ

	 

	Моллаг гудамжаар явж байтал хэн нэгэн хүн малгайг нь аваад зугтжээ. Молла хулгайчийг гүйцэхгүй гэдгээ мэдэв. Тэгээд тэр хэсэг бодсоноо оршуулгын газар луу гүйжээ. Тэгээд тэнд очоод чулуун дээр суугаад хүлээж гарав. Хажуугаар нь өнгөрсөн хүн:

	— Молла, чиний малгайг авсан хүн зах руу зугтаасан байхад, энд юугаа хийх нь вэ? гэхэд

	— Бүү зов, тэр этгээд зах руу ч явсан, тэнгэрт ч гарсан эцсийн эцэст энд л ирэх болно гэжээ.


САР АШИГТАЙ

	 

	Нэг удаа нарны ач холбогдлын тухай яриа гарчээ. Хүн бүр л нарны дулаан, гэрлийн ач холбогдлын тухай өөр өөрийнхөөрөө ярьж байв. Молла энэ яриаг чагнан суусаар байлаа. Тэгээд бүр сүүлд нь:

	— Та нар наранд юунд нь тэгтлээ сүжрээд байгааг ойлгохгүй юм. Надад бол сар илүү ашигтай гэв.

	— Яагаад тэр билээ? гэж асуухад Молла:

	— Яагаад гэвэл нар зөвхөн өдөр гардаг. Түүний ашиг гэж юу байна? Өдөр тэртэй тэргүй гэрэлтэй юм чинь. Харин сар бол шөнө гарч бүх дэлхийг гийгүүлж байна. Тэгээд нар, сар хоёрын аль нь чухам илүү ашигтайг өөрсдөө бодоцгоо л доо гэжээ.


ЦАХИУР

	 

	Нэг шөнө Молла Насреддин, түүний хөрш гартаа дэнлүү барин гэрийнхээ арын довцог дээр юм эрж байхыг харжээ. Молла гэрээсээ гарч хөршдөө хандан:

	— Чи, энэ шөнө орой болсон хойно тэнд юу хайгаад байгаа юм бэ? гэж хашхирвал хөрш нь:

	— Манай эхнэр миний цахиурыг хаячхаад, би тамхи татаж чадахгүй байна гэв.

	— Чиний гарт дэнлүү байхад чи түүнээс тамхиа асааж чадахгүй байна уу? гэвэл хөрш нь нойрноосоо сэрсэн мэт:

	— Молла, энэ чинь миний толгойд ер орсонгүй гэвэл Молла: 

	— Тиймээ, бид чинь гартаа асаалттай дэнлүү бариад цахиур хайж байдаг тийм л их ухаантай улсдаа гэжээ.


ҮНЭН ХААНА БАЙНА ВЭ?

	 

	Моллагаас хүмүүс:

	— Молла, үнэн хаана байна вэ? гэж асуухад:

	— Хаана байгааг нь хэлчихээр үнэн байдаг юм уу? гэжээ.


МОЛЛА ШУДАРГА БУС ГЭРЛЭЛТИЙН ТУХАЙ ЯРЬСАН НЬ

	 

	Моллагаас хүмүүс:

	— Молла, зуун настай өвгөн, залуу авгай авлаа гэхэд тэднээс хүүхэд төрөх үү? гэдгийг чи хэлж чадах уу? гэхэд

	— Хэрэв тэднийхтэй залуу хархүүгийнх айл байвал нэг бүү хэл хоёр ч хүүхэд төрж болно гэжээ.


МОЛЛАГИЙН ЁС

	 

	Яриа дэлгэсэн хэсэг хүмүүс дээр Молла ирэхдээ амаараа дүүрэн бохь хийчихсэн зажилж явжээ. Тэгээд хоол идэх болоход бохио амнаасаа авч хамартаа наахад нь хүмүүс: 

	— Юу болж байна аа? энэ чинь. Чи юунд бохь хамартаа нааж байгаа юм бэ? гэхэд Молла:

	— Эр хүний хөрөнгө гаднаасаа л харагдаж байх ёстой гэжээ.


ЭР ХҮНИЙ ЭДЛЭЛ ХӨРӨНГӨ

	 

	Молла захаас хэдэн бут цэцэг худалдан авч гэртээ иржээ. Тэгээд өглөө бүхэн түүнээ хашаандаа суулгаж, харанхуй болсон хойно гэртээ оруулдаг байжээ. Найз нарынх нь нэг:

	— Молла, чи энэ цэцгээр юугаа хийдэг байна аа? гэхэд нь:

	— Эр хүний эдлэл хөрөнгө шөнийн цагт дээвэр доор нь байх ёстой гэж өвөг дээдэс ч ярьдаг байсан гэж хариулжээ.


ЖИНХЭНЭ ҮНЭ

	 

	Моллагаас хэн ч бай, ямар нэгэн юм гуйхад тэр өдөрт нь хэзээ ч өгдөггүй дандаа:

	— Маргааш ирж аваарай гэдэг байв.

	Хөршийнх нь нэг хүн эцэст нь:

	— Молла, чи ямар хачин зантай хүн бэ? Чамаас ямар ч юм гуйсан дандаа л маргааш гэж хойшлуулах юм гэхэд Молла:

	— Хэрэв би юмаа тэр дор нь өгвөл үнэд хүрэхгүй шүү дээ. Би юмаа үнэд хүргэх гэж л тэгдэг юм гэжээ.


УУЛ ДАХЬ ЗУСЛАН

	 

	Нэг баян хүн ууланд зуслан барьжээ. Тэр байшин нь хэд хэдэн хаалга, тав зургаан цонхтой ажээ. 

	Зуслангаа барьж гүйцээд нөгөө хүн найр хийж, Моллаг ч гэсэн уриад:

	— Миний зуслан чамд хэр зэрэг таалагдаж байна вэ? гэж асуухад:

	— Өвөл суух бол ч зүгээр л юм гэв. 

	— Яагаад заавал өвөл гэж?

	— Энэ олон цонх хаалгануудыг харж байгаа биз дээ? Бодвол эд бүхнийг дэмий хийгээгүй, өвөл дулаан байхад зориулсан байлгүй гэхэд нь бусад хүмүүс гайхан:

	— Олон цонх хаалгатай байшин дулаан байдаг гэж үү? гэхэд Молла тайлбарлан:

	— Манай байшин нэг цонх, нэг хаалгатай. Бид өвөл болохоор тэдгээрийг дулаалж, халуун усанд орж байгаа юм шиг дулаан суудаг юм. Ингэхээр энэ олон хаалга, цонхыг зэрэг дулаалбал хэчнээн халуун болох нь ойлгомжтой биз дээ гэжээ.


ЗАЛЬТАЙ ТУГАЛ

	 

	Молла хоёр тугалтай байжээ. Түүнээ зугтаалгаж алдахгүйн тулд өдөр бүр модонд сайтар уядаг байжээ.

	Нэг тугал нь холбоогоо тастаад зугтжээ. Молла уяатай үлдсэнийг нь зодож гарчээ. Хөрш нь:

	— Хөөе Молла, наад хөөрхий тугал чинь ямар буруутай байна вэ? гэж асуухад:

	— Чи үүний ямар зальтай этгээд болохыг мэдэхгүй байна. Энэ зугтаж явснаасаа залиар дутахгүй. Хэрэв энэ олсоо тасалж чадсан бол түүнээсээ дутахгүй зугтах л байсан нь мэдээж гэжээ.

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

